“ЗАСГИЙН ГАЗАРТ ЧИГЛЭЛ ӨГӨХ ТУХАЙ”
ТОГТООЛЫН ТӨСЛИЙН ТОВЧ ТАНИЛЦУУЛГА


Ашигт малтмалын тухай хуулийн 47 дугаар зүйлийн 47.5 дахь хэсгийн хэрэгжилтийг хангаж, ашигт малтмалын нөөц ашигласны төлбөр (цаашид “АМНАТ” гэх)-ийг бүх компаниудад тэгш мөрдүүлэх замаар Монгол Улсын Үндсэн хуулийн 6 дугаар зүйлийн 6.2 дахь хэсэгт заасан “байгалийн баялаг ард түмний мэдэлд байх” зарчмыг бодитоор хэрэгжих нөхцөлийг бүрдүүлэх зорилгоор “Засгийн Газарт чиглэл өгөх тухай” Улсын Их Хурлын тогтоолын төслийг санаачлан боловсруулж байна. 

Үндэсний баялгийн сангийн тухай хууль (2024 он) нь байгалийн баялгийн орлогоос бий болсон хөрөнгийг ирээдүйд зориулж шударгаар хуваарилах зорилготой. Гэвч Ашигт малтмалын тухай хуулийн 47 дугаар зүйлийн 47.5 дахь хэсэгт заасан шаталсан төлбөрийн хэрэгжилт нь Монгол Улсад үйл ажиллагаа явуулж буй уул уурхайн компаниудад зөрүүтэй хэрэгжиж байна. “Эрдэнэт үйлдвэр” ТӨҮГ шаталсан АМНАТ-ийг бүрэн хэрэгжүүлдэг бол “Оюу Толгой” ХХК нь Хөрөнгө оруулалтын гэрээнд үндэслэн тогтмол 5 хувь төлдөг. Энэ зөрүү нь улсын төсөв болон Үндэсний баялгийн сангийн орлогыг хязгаарлаж, төлбөрийн тэгш, шударга байдалд сөргөөр нөлөөлж байна. 

Зэсийн үнэ өсөж байгаа өнөөгийн нөхцөлд АМНАТ-ийг шаталсан байдлаар тооцвол улсын орлого жил бүр дор хаяж нэг их наяд төгрөгөөр нэмэгдэх боломжтой. “Оюу Толгой” ХХК-ийн Хөрөнгө оруулалтын гэрээ хуульд заасан шатлалтай төлбөрийг зөрчиж байгаа нь Үндсэн хуулийн баялгийн тэгш хүртээмжийн зарчим болон хууль, шүүхийн өмнө эрх тэгш байх зарчимд нийцэхгүй. 

Чили, Австрали, Канад, Казахстан, Норвеги зэрэг улсад шаталсан буюу ашигт суурилсан төлбөрийн систем хэрэглэдэг. Үнийн өсөлтийг дагаж төлбөр нэмэгддэг энэ систем нь баялгийн өгөөжийг шударгаар хуваарилах, эдийн засгийн тогтвортой байдлыг хангах давуу талтай. 

АМНАТ-ийг бүх компанид тэгш хэрэгжүүлснээр улсын төсвийн орлого, Үндэсний баялгийн сангийн хөрөнгө нэмэгдэнэ. Иргэдийн нийгмийн баталгаа сайжирч, цалин, тэтгэвэр нэмэгдэх нөхцөл бүрдэнэ. Хууль зүйн тэгш байдал хангагдана. Эдийн засгийн шударга өсөлт, хариуцлагатай баялгийн менежмент бүрдэнэ.

